
Philimonla Paului Chagdịs.

Philimonla Paului chagdịssi skor.
I chagdịspo Tsoo Yeshui skutshabs Paulu tsonkhaŋŋi naŋŋa yod zane dịa dzadte

innog, kabo Yeshu ŧoŋste sontea zhaŋste lo 27 ni stiŋne innog.
Paului i chagdịspo Kolosi gyalsane inkhanni Mashikapa, Philimonla dịa dzads.

Khoa Onesimus zerkhanni tsheyogzhig yodpin. I chagdịspo gyudte, Onesimussi
Philimonni kane nor sḳuste shorkhanbo, ŋadaŋŋa gyus chanog. (Tetussi Rommi
ŧhims naŋzhin, Onesimusla i skyonni phia sọggi chadpa phogces yodpin). Shorte
stiŋne kho skutshabs Paulu taŋ thugste, khoŋŋi labzhaa gyudte Mashikapa gyur.
Ta Onesimus Mashikapa incespoe khoraŋŋi sponbo, Philimon yodsa logste chaa
thaddadpin. Paului Onesimusla gyabskyor dzadte, Philimonla zhuwa zhuin khoa
shagspa taŋste Mashikape spunzhiggi tshulla, gasus zhucessi phia dịa dzads..

Paului chogsne ju.

1:1 ne 3

1 1 I igebo Mashika Yeshui tonla tsonpa Paulu taŋ ŋadaŋŋi spun Timothii chogsne
in.

Ŋe ŋazhaa nyampo las cokhan tọpa cespa Philimonla dịad. 2Yaŋ ŋazhe spunmo
Aphia, mashike phia magmi tọpa spun Arkibpus taŋ khyoraŋŋi khaŋpe naŋŋa
dzomin yodkhanni chostshogslaŋ dịad.

3Ŋazhe moslam zhuad, Konchog ŋadaŋgunni yab taŋ Tsoo Yeshu Mashika
gunni khyozhagunla thugrje taŋ zhide salshig.

Paului moslam taŋ thugrjeche zhus.

1:4 ne 7
4Philimon khyoraŋŋi phia moslam zhu zane, ŋe tusgyun Konchogga thugrjeche
zhuad, 5 ciazerna khyoraŋŋi Tsoo Yeshui naŋŋa tadpa taŋ, Konchoggi mi dampa
tshaŋme phia cespa yodkhanboe skorla tshor. 6Mashike ŋadaŋgunla salla
dzadkhan cinlabs tshaŋma khyoraŋŋa snyiŋŋi thilne hagote, zhanmagun nyampo
khyoraŋŋi tadpabo gonyancesla ŋe moslam phullad. 7Khyoraŋŋi cespe, ŋaa
spospa taŋ gamo sạntẹ taŋs, ciazerna ŋe spun, khyoraŋŋi Konchoggi dampe
migunni snyiŋŋa spospa taŋte innog.

Paului Onesimussi phia zhuwa.

1:8 ne 22
8Teboephia zhanta mashike naŋŋa ŋe khyoraŋŋa ospabo cos zerte kataŋcessi
waŋ yodnaŋ, 9 ŋadaŋŋi cespe zhaste ŋe khyoraŋŋa i zhuwabo in. Ŋa Paulu
mirganzhig taŋ Mashika Yeshui zhabstog zhucespoe, dagsa tsonpazhig inpa,

10 khyoraŋŋa, ŋe butsha tsogs Onesimussi tonla zhuwa zhuad. Iru tsonkhaŋŋi
naŋŋa yod zane, tadpe naŋŋa ŋa khoe aba gyur. 11Sŋunla Onesimusa khyoraŋŋi
phia phanmithogsshig yodpin, innaŋ ta dagsa ŋadaŋ nyiskoe tonla, kho sạntẹ
phanthogscanzhig gyurte innog. 12Zhan kho ŋe snyiŋbo innaŋ, ŋe kho khyoraŋ
yodsa logste lamcuggad.

13Gamoe nastshul shadcessi zhaste ŋaa iru tsonkhaŋŋi naŋŋa yod zane,
khoe ŋaa khyoraŋŋi tshabs coste yato cocessi phia, kho iru ŋaraŋ nyampo
borcessi dodpa rag. 14 Innaŋ khyoraŋŋi kane goŋspa medpa, ŋe cizhiggaŋ conyin
merag. Khyoraŋŋa waŋ taŋste manpa, thadpo nyampo ŋaa yato cocessi dodpa
coad. 15Cigyus, kho khyoraŋ nyampo tusbanshig beste dugcessi gyuntshanbo,
khyoraŋŋa tusgyunni phia kho logste thobcespo mannahe? 16Tanepharla kho
khyoraŋŋi tsheyog tsogs manpa, tsheyoggi saŋ khagcan, cespe spunzhig innog.
Kho migsalli ŋe phia rincanzhig in, innaŋ kho mizhig yaŋ Tsooe naŋŋa tọpa
spunzhig incespoe, kho khyoraŋŋi phiaŋ maŋŋa rincanzhig innog.

17Tene kaltes ŋa khyoraŋ nyampo Konchoggi chaglassi naŋŋa tọpazhig
theadna, khoa gasus zhus, kazug khyoraŋŋi ŋaa gasus zhuste yoddọ. 18Kaltes
khoe khyoraŋŋa norŧhulzhig coste yodna, ya khyoraŋŋi kane citoŋ khyerte yodna,
tegun ŋaa bulonla kalnaŋ dịg. 19Ta dagsa ŋa Paului ŋaraŋŋi lagpane ibo dịad, ŋe
te bulonbo shalin. Khyoraŋŋa thamedpe mitshe thobcugcessi ŋe bulon yodkhanbo,
idtu miskul.

20Ona ŋe spunle, juju Tsooe naŋŋa ŋe phanthogssi phia ibo cos. Mashike naŋŋa
ŋaa i spospabo toŋ.

21Khyoraŋŋa ŋe cocesla zerte yodkhan tshaŋma dụbcugces matshad, tesaŋ
maŋŋa cossi lokhyel nyampo, ŋe i igebo dịad. 22Yaŋ sperazhig, juju ŋe phia
naŋzhig dạldịg cos, ciazerna Konchoggi khyoraŋŋi moslamma lansalte ŋa gyogspa
khyoraŋ yodsa logste yoŋ cugga dzadcessi rewa rag.

Paului stiŋjuggi ju.

1:23 ne 25
23Mashika Yeshui zhabstog zhukhanni Epapharas, ŋe tọpa tsonpe, khyoraŋŋa ju
zhurug. 24Yaŋ tenna zuggi ŋe las cokhan tọpa Markus, Aristarkus, Demas taŋ,
Luka gunniaŋ ju zhurug.

25Ŋe moslam zhuad, Tsoo Yeshu mashike khyoraŋŋa thugrje salshig..

a1:11 rissi skaddi naŋŋa Onesimussi tontagpo phanthogscanla zerranog.

